ТЭМА.  Вывучэнне творчасці ІВАНА ЧЫГРЫНАВА

ПАГЛЫБЛЕНЫ ЎЗРОВЕНЬ
Для класаў з паглыбленым узроўнем вывучэння літаратуры праграма прапануе апавяданні Івана Чыгрынава «Ішоў на вайну чалавек» і «Жыве ў крайняй хаце ўдава» і адводзіць тры гадзіны. У сувязі з вывучэннем творчасці пісьменніка вучняў неабходна пазнаёміць таксама і з асноўнымі звесткамі па тэорыі літаратуры (майстэрства дыялогу), што больш мэтазгодна зрабіць на прыкладзе апошняга з названых апавяданняў празаіка.

Прачытаць гэтыя творы на ўроках можна, яны невялікія па аб'ёме, аднак пажадана пачаць гэтую працу на ўроку, а скончыць вучням самастойна дома. У такім выпадку больш часу вызваліцца на аналіз апавяданняў, на кожнае з якіх будзе адведзена па га​дзіне. На знаёмства з біяграфіяй пісьменніка варта адвесці асобны ўрок, як і ў класах з базавым узроўнем вывучэння літаратуры. Асаблівых цяжкасцей у настаўніка ў выбары шляху аналізу ўзнікнуць не павінна. Спецыфіка твораў I. Чыгрынава (невялікі памер, выразна акрэсленая праблематыка, нешматлікасць герояў, традыцыйнасць кампазіцыйнай будовы) дае мажлівасць звярнуцца да праблем-нага, як найболын эфектыўнага, або павобразнага шляхоў аналізу твора. У такім выпадку цэнтральнай праблемай, над якой будзе працаваць клас, стане высвятленне сэнсу назвы апавядання, бо, як правіла, пісьменнік падкрэслівае загалоўкам найбольш глыбокі і важны для сябе змест.
Другі ўрок. Вывучэнне апавядання «Ішоў на вайну чалавек»
Мэты:
1. Дапамагчы вучням усвядоміць аўтарскую пазіцыю ў творы, асэнсаваць майстэрства Чыгрынава-апавядальніка, прааналізаваць вобразы галоўных герояў, вяскоўцаў у творах, заглыбіцца ў праблему патрыятызму чалавека-працаўніка. 
2. Развіваць у вучняў культуру самастойнай працы з творам, уменне самастойна вызначаць асноўную праблему апавядання. 
3. Садзейнічаць выхаванню ў вучняў патрыятычных пачуццяў, адказнасці за лёс сваіх родных і суайчыннікаў.
Пры вывучэнні апавядання «Ішоў на вайну чалавек» аналітычную гутарку з класам можна правесці па наступных пытаннях.

1. Шчаслівы ці трагічны момант апісаў аўтар у апавяданні? Чаму вы так лічыце?
2. Чаму Ігнат перажываў што аднагодкі ўжо даўно ваявалі на фронце, а яму даводзілася сядзець дома?
3. Чаму Ігнат спакойна ўспрыняў вестку аб прызыве ў войска?
4. Як паставіліся жонка і дзеці да навіны ў сваёй сям'і?
5. Як характарызуе галоўнага героя той факт, што ён амаль не думаў пра сябе ў момант расставання з сям'ёй?

6. Вызначце асноўныя рысы характару Ігната.
7. Як адносіліся аднавяскоўцы да Ігната?
8. Паразважайце, чаму пісьменнік называе канкрэтнае імя галоўнага героя, аднак у назве твора гучыць абагульненае «чалавек».
9. Як бы вы пражылі апошні дзень у сям'і, калі б апынуліся на месцы Ігната?
Апавяданне «Ішоў на вайну чалавек» — гэта твор пра адзін дзень у жыцці звычайнага селяніна Ігната, якому прыйшла павестка ісці на вайну. Са зместу твора мы даведваемся, што раней яго не бралі ў войска з-за хворай нагі, што сталася вынікам цяжкай працы на зямлі. У творы Іван Чыгрынаў засведчыў сваё выдатнае майстэрства апавядальніка. Мы можам не толькі паназіраць за паводзінамі і ўчынкамі персанажаў, але і прасачыць найтанчэйшы рух іх думак і перажыванняў.

3 першых старонак апавядання мы бачым, як у спакойнае, размеранае жыццё галоўнага героя прыходзіць сумная вестка пра мабілізацыю ў войска, а разам з ёй і новыя клопаты. Ігнат не расхваляваўся, не трывожыцца, наадварот, у яго душу прыходзіць чаканы супакой. Нарэшце спынілася штохвіліннае чаканне прызыву яго на фронт. Паіншаму, па-жаночы мудра і эмацыянальна, як сапраўды клапатлівая жонка і маці, са слязьмі сустрэла вестку пра мабілізацыю Ігната ў войска жанчына. Яшчэ ў маладосці яна была сведкай голаду і жабрацтва ў краіне, а таму не​пакоілася як за жыццё мужа, так і за будучы лёс сваіх дзяцей.

Ігнатавы дзеці па сваёй наіўнасці і з-за невялікага жыццёвага вопыту вестку пра бацькаў адыход на вайну ўспрынялі неадэкватна.

Яны радаваліся і цешыліся тым, што іх бацька стане нарэшце салдатам, што іншыя дзеці на вёсцы больш не будуць дражніцца, прымуць іх на роўных у свае гульні.

Аднак бацькі хутка супакойваюць дзяцей, і хату апаноўвае агульны настрой трывогі, чакання нечага яшчэ невядомага. Разам з тым аўтар пераводзіць нашу ўвагу з драматызму на ўрачыстасць сітуацыі. На прыкладзе галоўнага героя ў апавяданні яскрава паказана, як глыбока ў душы народа была абуджана яго высакародная місія вызваліцеля Айчыны ад жорсткага і бязлітаснага фашызму. Ігнат выразна адчуваў гэты агульны ўзлёт чалавечага духу, раней непакоіўся, адчуваў сябе няўтульна з-за таго, што яго аднагодкі даўно ўжо ваявалі: «...Ігнату часам ніякавата было: выходзіла, што збіраўся прасядзець вайну дома. Сёй-той нават коса пачынаў глядзець на яго. Але сам Ігнат увесь час жыў у чаканні — разумеў, што гэтае вайны хопіць на ўсіх». Патрыятызм Ігната не быў нейкі абстрактны, глыбінны, ён праяўляўся найперш у пачуцці абавязку перад аднавяскоўцамі. Менавіта таму ён адмовіўся і ад прапанаванага старшынёй каня, бо ведаў, што падводы тэрмінова патрэбны на калгасным полі. Як жа ставіліся аднавяскоўцы да Ігната? 3 аднаго боку, можна было б падумаць, што яму зайздросцілі, аднак, з іншага боку, мы бачым, як на самай справе за разважлівасць, працавітасць, сціпласць людзі паважалі Ігната, не засталіся абыякавымі да яго сям'і, прыходзілі развітацца і падтрымаць у драматычныя хвіліны яго жыцця. Адносіны вяскоўцаў да Ігната яскрава раскрыты адной аўтарскай фразай: «Да самага вечара ў Ігнатавай хаце не зачыняліся дзверы».

У апавяданні мы бачым таксама, як пісьменнік па-майстэрску дэталёва, выразна акрэсліў пачуццё абавязку галоўнага героя перад сям'ёй.

Збіраючыся на вайну, Ігнат найперш устурбаваны справамі, якія не паспеў зрабіць для сваіх родных. Апошнія хвіліны ён не думаў пра сябе, трывожыўся пра жонку, не ведаў, як ёй дапамагчы, «...шкадаваў яе: нялёгка аставацца адной, маючы на руках дваіх дзяцей, ды яшчэ з яе характарам — надта далікатным і разам з тым непадатлівым». Ігнат быў расчулены жончынымі слязьмі, якія бянтэжылі і злавалі яго, але па-мужчынску стрымана імкнуўся супакоіць каханую. У апошнюю ноч перад тым, як пакінуць дом, яму не спалася. Успамінаў, як некалі ў галодны час маці не накарміла жабрака. 3 усёй вялікай сям'і толькі Ігнатава жонка выказала дакор.

Таксама галоўны герой перажываў за аднавяскоўцаў, думаў пра калгас, пра несабраны хлеб. «Пра сябе Ігнат чамусьці не думаў, быццам усё гэта не датычылася яго, быццам не яму заўтра наканавана было пакінуць дом. Болын таго, Ігнат паступова пачаў лавіць сябе на тым, што непрыкметна стаў ужо глядзець на самога сябе неяк збоку, як на чужога». Гэтым самым аўтар як бы падкрэсліў тыповасць вобраза Ігната. Ён — прадстаўнік свайго часу і свайго грамадства.

Адсюль і галоўная ідэя твора — непарыўная сувязь лёсу кожнай асобы з агульным лёсам грамадства, сувязь, якая выяўляе ў чалавеку яго маральныя каштоўнасці і абавязкі. Менавіта таму і ў назве апавядання адсутнічае імя галоўнага героя, а гучыць абагульненае «чалавек».

У творы, як бачым, аўтар хацеў адлюстраваць ідэю абавязку чалавека перад Радзімай, суайчыннікамі, сям'ёй. У апавяданні Іван Чыгрынаў не паказвае трагедыю сямей іншых вяскоўцаў, што пайшлі на фронт, і ра-зам з тым даводзіць высакароднасць галоўнага героя, які ўспрыняў прызыў абараняць Бацькаўшчыну як свой натуральны абавязак.

Заключны этап урока можна прысвяціць чытанню наступнага апавядання I. Чыгрынава «Жыве ў крайняй хаце ўдава».

Дамашняе заданне. Дачытаць апавяданне I. Чыгрынава «Жыве ў крайняй хаце ўдава». Падумаць на пытаннем «У чым гераізм жанчыны-ўдавы? ».
Трэці ўрок. Вывучэнне апавядання «Жыве ў крайняй хаце ўдава»

Мэты: 
1. Дапамагчы вучням усвядоміць ідэйны змест апавядання, асэнсаваць праблему самаахвярнасці чалавека.
2. Развіваць у вучняў уменне характарызаваць вобраз-персанаж у адпаведнасці з аўтарскай пазіцыяй у творы. 
3. Спрыяць выхаванню ў вучняў пачуцця адказнасці за свае словы і паводзіны; удзячнасці іншым за іх добрыя ўчынкі, а таксама фарміраванню культуры паводзін з людзьмі.

Зместам уступнага этапу вывучэння апавядання можа стаць невялікая гутарка з класам пра трагедыю пасляваеннага часу, калі без сваіх мужоў, бацькоў, дзяцей засталася вялікая колькасць нашых жанчын. Многія з іх спадзяваліся, што іх родны чалавек, які прапаў без вестак, некалі яшчэ вернецца дадому. Далей можна пазнаёміць вучняў з асаблівасцю прозы I. Чыгрынава, якая заключаецца ў спакойна-ўраўнаважанай манеры пісьма, здольнасці перадаваць самыя глыбокія драматычныя канфлікты ў жыцці людзей праз дэталёвае апісанне іх унутранага свету, характараў, майстэрства дыялогу, а таксама прытрымліванне сапраўдных фактаў у апісанні гістарычных падзей. Усё гэта мы можам адзначыць і ў апавяданні «Жыве ў крайняй хаце ўдава».

Далей вучняў неабходна ўключыць у аналітычнае абмеркаванне настулных пытанняў.

1. Вызначце дзве асноўныя праблемы, узнятыя мастаком у апавяданні.

2. 3 якой мэтай аўтар увёў у твор другарадныя вобразы і распачаў апавяданне з няўдалай рыбнай лоўлі?

3. Чаму Васіль Антонавіч пачуваў сябе няёмка ў хаце незнзёмай жанчыны?
4. Хто і чаму ўвасабляе аўтарскі ідэал у апавяданні I. Чыгрынава?

5. Назавіце сродкі мастацкай характарыстыкі вобраза жанчыны-ўдавы.

6. Чаму, на вашу думку, аўтар падрабязна спыніўся на сумнай гісторыі бежанства жанчыны?

7. Чаму жанчына на працягу деаццаці гадоў чакае з вайны свайго мужа?

8. Ці можна лічыць удаву шчаслівым чалавекам?

9. Чаму госцю хацелася пакланіцца ўдаве?
Іван Чыгрынаў у творы сфакусіраваў дзве праблемы: адказнасці і ўдзячнасці. Па-першае, ужо ў самым пачатку твора аўтар як бы проціпастаўляе дзве чалавечыя пазіцыі. Так, таварышы Васіля Антонавіча паступілі неадказна, павярхоўна, паабяцалі прыйсці на рыбалку і не прыйшлі. 3-за гэтай, здавалася б, драбніцы Васіль Антонавіч алынуўся ў няёмкай сітуацыі. Напрыканцы твора перад намі акрэсліваецца іншая жыццёвая пазіцыя жанчыны, якая на працягу многіх гадоў выконвае абяцанне чакаць свайго мужа з вайны. Яна не паехала ў больш камфортныя ўмовы жыць да сваіх дзяцей, бо лічыла сваім доўгам і абавязкам не падвесці любага чалавека. Паўстае пытанне, ці не стала ў гэтай сітуацыі жанчына ахвярай сваіх памылковых поглядаў, ці не зрабіла яна сябе нешчаслівай? Адказ відавочны: жанчыну нельга лічыць чалавекам нешчаслівым. Яна шчаслівая, што не здрадзіла сваім жыццёвым перакананням, яе духоўныя сілы падтрымлівае глыбокая вера і надзея на лепшае, на вяртанне мужа. Нарэшце, яна шчаслівая па-свойму, сваім сямейным жыццём. У яе ёсць клапатлівая дачка, маленькі ўнук, добры зяць, які прапануе забраць маці да сябе. У рэшце рэшт яна шчаслівая тым, што можа дапамагчы іншым (як аднавяскоўцам, так і незнаёмаму чалавеку, што трапіў у няпростую сітуацыю). Магчыма, жанчына спадзяецца і верыць, што гэтак жа недзе і яе любаму дапамогуць людзі.

Вобраз удавы з'яўляецца ўвасабленнем аўтарскага ідэалу ў апавяданні. Найперш пра ўнутраны свет гераіні мы даведваемся з яе знешняга выгляду. Характарыстыка жанчыны вельмі лаканічная, нешматслоўная і разам з тым ёмістая, яна адразу дае зразумець, што гэта герой станоўчага плана: «Было ёй, можа, гадоў трохі за сорак — невысокая, зграбная; валасы ў яе былі заплецены ў касу і ўкладзены прыгожым вузлом на патыліцы; вочы — жывыя, зыркія».

Рысы характару ўдавы акрэсліваюцца праз яе паводзіны і ўчынкі. Яна спрытная, жвавая, гасцінная, працавітая. Увесь час жанчына ў працы: мые бялізну, завіхаецца па гаспадарцы, гатуе госцю бульбу, дае кроп суседцы. Жанчына выразна адчувала сваё прызначэнне быць добрай жонкай і маці, а яшчэ быць Чалавекам. Менавіта таму яна пацікавілася, ці ёсць у Васіля Антонавіча знаёмыя на вёсцы, пакарміла яго, прапанавала спаць на лепшым месцы ў хаце.

Сумная гісторыя бежанства жанчыны дэталёва выпісана ў апавяданні для таго, каб, з аднаго боку, паказаць падтрымку, гатоўнасць нашага народа прыйсці на дапамогу чужому чалавеку ў цяжкую нават для сябе хвіліну, з іншага боку — падкрэсліць жыццёвы адтымізм гераіні, якая змагла з малень​кім дзіцём па-новаму абжыцца ў чужым месцы, «забылася і на гора, на ўсё — абвыкла». Гісторыя бежанства вучыць нас не падаць духам у складаных сітуацыях, заўсёды верыць у лепшае.

Іншую нагрузку нясе ў творы вобраз Васіля Антонавіча. Аўтар завастрае ўвагу на тым, што яго герой адчуваў няёмкасць у хаце незнаёмай жанчыны. Пісьменнік дэталёва апісвае пачуцці героя, падкрэслівае, як яму было не па сабе, што ў доме былі адны, як герой сумаваў, хацеў ужо пайсці, але «замінала недарэчная далікатнасць», як «голас гаспадыні ўвесь час нечым трывожыў Васіля Антонавіча», як «яго ўсё не пакідала прыкрае адчуванне ніякаватасці, якое апанавала неспадзявана яго душу». Аўтар як бы звяртае ўвагу чытача на тое, што многія людзі не заўсёды здольныя зразумець іншага чалавека, які апынуўся ў няпростай сітуацыі, не могуць своечасова дапамагчы справай або словамі суперажывання. Галоўны герой — гарадскі чалавек — не здагадаўся дапамагчы ўдаве па гаспадарцы, не зразумеў, што ў жанчыны шмат штодзён-ных і зусім нялёгкіх клопатаў, а проста сядзеў і маркоціўся ў адзіноце.

Вобраз Васіля Антонавіча ў творы не з'яўляецца адмоўным, ён, хутчэй, нейтральны, праз параўнанне дазваляе ярчэй раскрыць воблік галоўнай гераіні. Часам герой-апавядальнік дае прамую характарыстыку жан-чыны: «Была яна ўся ўжо нейкая вельмі свойская».

Закончыць урок можна абмеркаваннем ключавых для разумення мастакоўскай задумы, аўтарскай пазіцыі ў апавяданні «Жыве ў крайняй хаце ўдава» слоў: «Васілю Антонавічу захацелася пакланіцца жанчыне, але ён чамусьці не адважыўся схіліць галавы, хоць і добра разумеў, што пасля будзе заўсёды шкадаваць аб гэтым». Чаму ж госцю хацелася пакланіцца ўдаве, але ён не зрабіў гэтага? Васіль Антонавіч хацеў выказаць такім чынам сваю павагу да жанчыны, якая захавала адданасць мужу, самаахвярна чакае яго ўжо шмат гадоў пасля вайны, але не адважыўся на гэты ўчынак, магчыма, каб гаспадыня не падумала, што ён дзякуе за сябе або каб не выклікаць недарэчную для яе сарамлівасць. Напрыканцы настаўніку неабходна звярнуць увагу на тое, што праблемы адказнасці і ўдзячнасці не раз паўстануць перад маладымі людзьмі ў іх жыцці, і яны павінны зрабіць правільны для сябе выбар.



